
83

In sciä caladda, a bordo e tutt’ingio

A-e nave pe-a scoverta destinæ

Se ghe veddeiva tutto gremenio

De gossi, de camalli, de mainæ

A portâ con insolito, spedio,

Continuo vanni e vegni invexendæ

Casce, bæûli, barî pe-ô necessaio

Equipaggio d’un viægio straordinaio.


84

Moto e invexendo ëan cosci ben dipinti,

Che ve pensavi d’ësighe presente:

A sprescia e ô stento paivan vei non finti,

E figûe paivan mêuvise realmente;

E creddeivi sentî ciæi e distinti

O sciato, a voxe e i crii de tanta gente;

Ve paiva vedde ô moto e a viva scena

A-i ponti, in porto e in portofranco a Zena.


85

Da questa scena poi poco distanti

Sparse in çà e in là veddeivi de figûe

Varii gruppi non meno interessanti:

Là ëan mûggi de persoñe conosciûe

Pë ciù illûstri do lêugo e benestanti:

Là persoñe da-ô popolo tegnûe

Pe gente de dottriña e de criterio,

E quæ creddeivan d’êsilo in sciö serio


86

In circoli de quattro, çinque o sei

O sette tutti paivan occupâse

A esternâ a-i circostanti i so penscei

In sce l'impreisa che doveiva fâse:

Un ô tacciava d’imprudenti e vei

Scemmi quanti ëan disposti pe imbarcâse,

Andando incontro pe uña descoverta

Ardua e dûbbia a uña morte quæxi çerta.

